
নিগুটি কৰিলা সবে বাণ সুতচয়।

চাৰি অক্ষৌহিনী সেনা গৈল যমালয়॥

কৰে গদা ধৰি সামে যিভিতিক চাৱে।

সিভিতিৰ প্ৰজা ভাগি তৰাসে পলাৱে॥

যেন বহ্নিকুণ্ড লাগি আছে ঘোৰ বনে।

সেহিমতে সেনা মাৰিলন্ত সামে ৰণে॥

সাত্যকিক যুজিয়া আছিলা বাণৰায়।

সাত্যকিক এড়িয়া সাম্বক খেদি যাই॥

হেন দেখি কৃষ্ণে আগ ভেন্টিলন্ত তাক।

তোৰ কাল আছো বাণ এড়ি যাস কাক॥

হাজাৰেক বাহু তোৰ ছেদিবে কেমনে।

সিংহ এড়ি সিংহ শিশু ধাস কিকাৰণে॥

হেন শুনি বাণৰাজা মহাক্ৰোধ কৰি।

গোবিন্দক ধাইল পাঞ্চ শত ধনু ধৰি॥

আউৰ হাতে পাঞ্চ শত হানে শৰচয়।

প্ৰত্যেক ভৰিতে ভুমি থৰতে কাম্পয়॥

একেবাৰে গোবিন্দক ক্ষেপিলা সমৰে।

দিশপাশ আকাশ ঢাকিল বাণ শৰে॥

সাৰঙ্গ ধৰিয়া অৱহেলে দেৱহৰি।

অৰ্দ্ধচন্দ্ৰ শৰ প্ৰহাৰিলা লক্ষ্য কৰি॥

